Даймахках цхьа илли.. 

Со-м ца кхийда цу хьан баьрче, дуьне, 
Я ца оьшу хьан лакхенийн бохь а. 
Юх-юха а хуьйшуш цу хьан шуьне, 
Базло, бах-кх, баьччашна а мохь хьан. 

Со-м ца гIерта дешнех йотта бIов а, 
ХIун до цунах, гIортор йоцуш хилча? 
Маццаъ цкъа дIайолу дешнийн шовкъ а, 
Дагах кхеташ, ала уьш ца хиъча. 

Лохьа, дуьне, меттиг цхьана сонехь, 
Син паргIата, са ца къуьйлуш, яха. 
Кхийдитахьа кхинарш цу хьайн тойне, 
Ас дIалур бу сайна богIу кхача. 

Лохьа суна стигал маьрша, сийна. 
ЦIена хIаваъ, доггах бузош кийра. 
Жимчохь дуьйна сица, сох дIаийна 
Сайн латта тIехь ма хилийта хийра. 

Ала йита Даймахках цхьа илли, 
Цуьнан лазам бийца, орца дохуш. 
Яха цуьнца – маьрша илли хилла, 
Яла цуьнца – ирсе суо а лоруш...

